
Meta kien fil-belt ta’ Efesu, Pawlu kiteb l-ewwel ittra tiegħu lill-Korintin.  Kważi fl-aħħar ta’ dan id-dokument,  Pawlu, wara li jagħmel riferenza għal dak li tgħallem,  ikompli: “Kristu miet minħabba dnubietna, skont l-Iskrittura difnuh u qam mill-imwiet fit-tielet jum skont l-Iskrittura" ( I Kor 15, 3-5).  Hawn se nixħtu l-attenzjoni tagħna  fuq il-frażi “difnuh u qam" - sepultus est et resurrexit.  U dan għaliex min jidfen lil xi ħadd ifisser li kien miet tassew.
Qabar siġill
Il-qabar ta’ Kristu għalhekk huwa s-siġill tal-ħajja ta’ Ġesu hawn fuq l-art, huwa sinjal li dan Ġesu’ huwa tassew bniedem bħalna u dan għaliex miet:  Imma huwa wkoll is-sinjal ta’ dik  il-ġrajja straordinarju daqskemm unika.  Din intweriet proprju f’dak l-qabar dejjem miftuħ, qabar li ġibed u għadu jiġbed lejħ tant nies.  Għax il-qawmien, jew aħjar il-mogħdija ta’ Ġesu mill-mewt għall-ħajja, hija sinjal tad-divinita’ Tiegħu.  Huwa biss, waħdu u uniku għamel din il-mixja/mogħdija mill-mewt għall-ħajja.
Bil-ħsieb tagħna mmorru fil-Palestina qrib l-ewwel seklu,  u f’moħħna nippruvaw nibnu xena ta’ qabar u d-difna ta’ bniedem.  Jista’ jkun ħafna t’ għajnuna kliem il-profeta Isaija fejn jagħmel riferenza għal żewġ kwalitajiet ta’ oqbra: “Qiegħed tibni qabar għalik, bħal min iħaffer għalih qabar fl-għoli, u jaqta’ għamara għalih fil-blat" (Is 22,16).  F’din il-kwotazzjoni,  il-profeta qed jagħmel riferenza għal żewġ għamliet ta’ oqbra: wieħed marbut ma’ binja, mela mafkar fil-għoli fejn jista’ jarah kulħadd; tip il-piramidi tal-Eġittu.  It-tieni kwalita’ huwa dak ta’ qabar imħaffer fil-blat.  Issa minħabba l-karattru qaddis tal-belt ta’ Ġerusalemm wieħed kellu jitbiegħed almenu ħamsa u għoxrin metru bogħod biex ikun jista’ jidfen.  Illum wieħed għadu jista’ jara din il-verita’.  Għaliex ‘il barra mill-ħitan li jdawwru l-belt il-qaddisa, wieħed għadu jista’ jara tliet ċimiteri kbar ta’ nies ta’ twemmin differenti minn xulxin.  Dawn huma l-Lhud, l-Insara u l-Musulmani.
Id-difna

Dejjem minħabba t-taħsir, aktar u aktar meta tkun qiegħed f’post sħun, allura d-difna kienet issir dejjem fl-istess ġurnata.  Ir-Rabbin kienu jħobbu jgħidu li,  “Min iħalli mejjet matul il-lejl mingħajr ma jidfnu, ikun qiegħed jiddiżonorah".  Waqt il-funeral ma kien jieħu sehem ebda ministru tal-kult, għajr il-bekkejja professjonali u l-flawtisti.  Fl-evanġelju hemm riferenza għal dawn (Mt 11,16-19).  Kienu jaħslu l-ġisem tal-mejjet u forsi wkoll jidilkuh bi żjut ifuħu.  Hemm kas famuż dwar id-difna tas-sultan twajjeb Asa: “U difnuh fil-qabar li kien ħaffer fil-belt ta’ David u qegħduh fuq sodda mimlija fwejjaħ u ħafna ħwawar maħduma bis-sengħa tal-fewwieħ u qabbdulu ħuġġieġa “ (2 Kron 16,14).

Din il-prattika tad-dfin ġiet ipprattikata wkoll ma’ Ġesu’.  Mark u Luqa jfakkru li n-nisa qamu kmieni fil-għodu biex jidilku l-ġisem ta’ Ġesu’.  San Ġwann pero’ forsi huwa aktar ċar dwar dan. “Ġie wkoll Nikodemu, dak li qabel kien mar għand Ġesu’ bil-lejl, u ġieb miegħu taħlita ta’ morr u sabbara, tiżen xi mitt libbra.  Dawn it-tnejn ħadu l-ġisem ta’ Ġesu’ u kebbuh bil-faxex tal-għażel bil-fwejjaħ, kif soltu jagħmlu l-Lhud qabel id-difna" (Ġw 19,39-40).  Dan ifisser li Nikodemu ried jagħti lil Kristu difna ta’ sultan u ta’ unur kbir. Ukoll il-fatt li dan Nikodemu xtara kwantita’ daqshekk kbira,  tkompli tikkonferma r-rispett assolut tiegħu lejn ir-rabbi Ġesu’.
Aktar drawwiet

Kienu jkeffnu l-ġisem mejjet ġo liżar, sindon.  San Ġwann pero’ isemmi wkoll il-maktur li kien geżwer il-wiċċ flimkien mal-faxex tal-għażel athonia.  Dawn kienu biċċiet tal-għażel biex bihom jorbtu l-geddum u hekk il-fomm ma jinfetaħx, jorbtu wkoll l-idejn u r-riġlejn flimkien.  Għalhekk “tgeżwer il-mejjet fil-faxex",  ifisser spiċċat  għalih; m’ hemm xejn x’tagħmel – miet.  Imbagħad kienu iġorru l-katavru jew fuq stretcher inkella fuq l-istess mitraħ li jkun miet fuqu.  Għal tlitt ijiem wara xulxin, il-qraba tal-mejjet kienu jibqgħu jmorru ħdejn il-qabar biex jisguraw li dak kien miet tassew.  Lażżru kien diġa’ ilu erbat ijiem mejjet, mela kien miet tassew, ma kien fadal ebda tama.
Wara sena mill-mewt tal-individwu, jaqilgħu l-fdalijiet, jnaddfu l-għadam, u jidilkuhom biż-żejt u nbid.  Wara jiġbruhom u jqegħduhom ġo kannestru jew xkora u jagħlquhom  f’xi għar.  Imbagħad jimmarkaw l-għar bil-ġir abjad, dejjem minħabba l-indafa ritwali.  Ġesu’ darba għamel riferenza għal dan: “Ħażin għalikom, intom il-kittieba u l-Fariżej, uċuħ b’oħra! Qiskom oqbra mbajda" (Mt 23,27).  Meta nitkellmu mid-dfin, ta’ min ifakkar u dwar dan jaqbel ukoll Filun ta’ Lixandra, li l-imperatur kien jagħti l-ġisem mejjet lill-familjari dejjem jekk dawn jitolbuh.  Huma mbagħad kienu jagħtu difna kif tixraq lill-mejjet, kien min kien u għamel x’għamel id-delitt.
Il-ġisem ta’ Ġesu’

 Nibdew issa biex ngħidu li l-erba’ evanġelisti jitkellmu mill-mewt u t-trasport tal-ġisem ta’ Ġesu’ mill-Kalvarju sal-qabar ġdid.  (Mt 27,57-28,15;  Mk 15,42-16,8; Lq 23, 50-24,11; Ġw 19,38-20,10). L-ewwel persunaġġ li niltaqgħu miegħu,  huwa Ġużeppi minn Arimatea.  Nafu dwaru ċertu tagħrif.  Hekk li huwa kien minn Arimatea, jiġifieri Ramataim , il-patrija tal-profeta Samwel.  Forsi Ramalla ta’ llum.  Din hija l-opinjoni tal-arkeologu Amerikan  W.F. Albrigħt.  Mattew jgħid li huwa kien sinjur, u li “jinqala’".  Forsi huwa kollu għalhekk li għamel il-kuraġġ u mar għand Pilatu jitolbu l-ġisem mejjet ta’ Ġesu’.  Mattew u Ġwanni jikkonsidrawh bħala “dixxiplu ta’ Ġesu", filwaqt li Marku u Luqa jgħidu “li hu kien jistenna s-saltna t’Alla" (Mk 15,43).
Il-personaġġ l-ieħor li issa jidher wkoll ma’ Ġużeppi huwa Nikodemu.  Isem dan il-personaġġ niltaqgħu miegħu għand Ġesu’ bil-lejl (Ġw 3).  Ukoll nerġgħu nisimgħuh jaqbeż x’tgħid il-liġi tagħhom il-Lhud dwar l-akkużat: “Jaqaw il-Liġi tagħna tikkundanna lil xi ħadd qabel ma tisma’ lilu stess ħalli tkun taf x’inhu jagħmel?" (Ġw 7,51).  L-evanġelista Marku jirrimarka li Ġużeppi għamel il-kuraġġ u mar għand Pilatu jitolbu l-ġisem ta’ Ġesu’.  “Pilatu stagħġeb li kien ġa miet; bagħat għaċ-ċenturjun u staqsieh jekk kienx ilu li miet.  Meta mbagħad sar jaf mingħand iċ-ċenturjun, ta l-ġisem ta’ Ġesu’ lil Ġużeppi" (Mk 15,44-45).  Dan it-tagħrif hu li ta’ min joqgħod ħafna fuqu, jimxi mal-prattika Rumana li jikkonċedu l-ġisem mejjet lill-familjari tiegħu stess.  Fil-fatt hekk ġara.  Niżlu l-ġisem mejjet ta’ Ġesu, naddfuh, dilkuh b’dik it-taħlita li ħejja Nikodemu, keffnuh u difnuh f’qabar ġdid.  

Dan kien qrib ħafna tal-Kalvarju.  U ma setax ikun mod ieħor.  Għaliex kien dieħel sew jum is-Sibt, meta assolutament ma tistax iġġorr katavru, u aktar u aktar dak is-Sibt kien wieħed speċjali għaliex kienet taħbat il-festa tant kbira, mixtieqa u importanti tal-Għid tal-Lhud. Mela dik il-lejla ta’ bejn il-Ġimgħa u s-Sibt,  kull Lhudi kellu jinġabar madwar il-mejda u fost ferħ kbir u stennija aqwa,  jiekol l-ikla tal-Għid.
PAGE  
3

